
AZIMIO LA BUNGE LA KUMPONGEZA MHESHIMIWA DKT. JOHN 

POMBE JOSEPH MAGUFULI, RAIS WA JAMHURI YA 

MUUNGANO WA TANZANIA, KWA KUCHAGULIWA KUWA 

MWENYEKETI WA JUMUIYA YA MAENDELEO YA NCHI ZILIZO 

KUSINI MWA AFRIKA (SOUTHERN AFRICAN DEVELOPMENT 

COMMUNITY - SADC) 

_____________ 

 

Mheshimiwa Spika, Waasisi wa Taifa letu Mwalimu Julius 

Kambarage Nyerere na Mzee Abeid Amani Karume 

walitamani kuona kuwa bara lote la Afrika linakuwa huru 

kutoka kwa wakoloni. Ni kutokana na matamanio hayo, 

tangu nchi yetu ijipatie uhuru wake mwaka 1961 na 

baadaye kuwa Jamhuri ya Muungano wa Tanzania mwaka 

1964, Baba wa Taifa Mwalimu Julius Kambarage Nyerere na 

Mzee Abeid Amani Karume walikuwa mstari wa mbele 

kuendeleza harakati za ukombozi ili kuhakikisha kuwa nchi 

zote za kusini mwa Afrika zinakuwa huru. Aidha, Baba wa 

Taifa Mwalimu Julius Kambarage Nyerere alisisitiza kwa 

kusema kuwa Uhuru wa Tanzania hauna maana kama nchi 

nyingine za Afrika haziko huru. 

 

Mheshimiwa Spika, ni kutokana na dhamira hiyo 

iliyochagizwa na uzalendo na uanamajumui wa Kiafrika 

(Pan-Africanism) Mwasisi wa taifa letu alikubali Makao 

Makuu ya Nchi zilizo Mstari wa Mbele katika ukombozi kusini 

mwa Afrika yawe nchini Tanzania, jijini Dar es salaam. 

Aidha, alikubali Katibu Mkuu wa Harakati za Ukombozi 

atoke Tanzania ambaye alikuwa ni Marehemu Brigedia 

Hashim Mbita. 

 

Mheshimiwa Spika, dhamira hiyo hiyo ilipelekea Tanzania 

kuwa na makambi ya wapigania uhuru kutoka nchi 

mbalimbali za kusini mwa Afrika zilizokuwa chini ya 

makucha ya ukoloni. 

 

Mheshimiwa Spika, kuanzishwa kwa Jumuiya ya Maendeleo 

ya Nchi zilizo Kusini Mwa Afrika (Southern African 

Development Community - SADC) mwaka 1980 ni kutokana 

na mchango mkubwa uliotolewa na nchi yetu ya Tanzania. 

Baada ya kuanzishwa kwake, viongozi wa nchi hizi 

wamekuwa wakifanya mikutano yao kila mwaka na 

mwaka huu wa 2019 Mkutano huo ulifanyika jijini Dar es 

salaam Tanzania. Kauli mbiu ya Mkutano huu ilikuwa ni 

Mazingira Wezeshi ya Biashara na Viwanda kwa 

Maendeleo Endelevu. 

 

Mheshimiwa Spika, kutokana na uongozi mahiri wa Rais 

wetu Dr. John Pombe Magufuli Mkutano huu umekuwa na 

manufaa na mafanikio makubwa sana, hii ni kwa sababu 

Mheshimiwa Rais alipanga masuala mbalimbali yenye 

manufaa kwa nchi za SADC na nchi yetu kama ifuatavyo: - 

 

1. Aliagiza maonyesho ya wasanii hususan wauzaji wa 

vinyago wakaonyeshe na kuuza bidhaa zao 

pembezoni mwa barabara zote zilizo karibu na Ukumbi 

wa Mkutano.  

 

2. Alimpangia Mhe. Rais wa Afrika Kusini Mhe. Ciril 

Ramaphosa kutembelea iliyokuwa Kambi ya 

Wapigania Uhuru wa Afrika Kusini ya Mazimbu mkoani 

Morogoro; baada ya kutembelea Kambi hiyo Mhe.Ciril 

Ramaphosa aliahidi kujenga Kituo cha Utalii katika 

eneo hilo na kuifanya lugha ya Kiswahili kutumika 

katika nchi yake.   

 

3. Alishauri kuwe na maonyesho ya bidhaa zinazozalishwa 

na viwanda kutoka nchi za SADC, maonyesho haya 

yamewezesha sekta binafsi nchini kupata fursa mbali 

mbali nje ya nchi. 

 

4. Alinadi vivutio vya utalii vilivyopo nchini na hivyo 

kupanua wigo wa utalii nchini. 

 

5. Alihimiza nchi za SADC kutumia vizuri rasilimali zake 

kwani ndiyo urithi wa pekee kwa wananchi wa nchi za 

SADC, na kukemea ufisadi katika Afrika hususan 

ukanda huu wa SADC. 

 

6. Alihimiza kupunguza vikwazo vya biashara na urasimu 

usio wa lazima katika uwekezaji na ufanyaji wa 

biashara kwenye eneo la nchi za SADC. 

 

7. Alisisitiza nchi za SADC kuimarisha viwanda vyake ili 

kuweza kuzalisha bidhaa ambazo wanachama 

watashirikiana katika kununua na kuuza ndani ya nchi 

za SADC badala ya kuagiza kutoka nje. 

Mheshimiwa Spika, kutokana na uongozi wake wa 

kizalendo wananchi wengi katika mataifa mengi ya Afrika 

wanapenda kuwa na viongozi wa aina ya Rais wetu Dr. 

John Pombe Joseph Magufuli. Mwanazuoni mmoja kutoka 

nchini Kenya Prof. Patrice Lumumba katika moja ya 

mihadhara yake ya kimataifa alitamani kitu alichokiita 

“Magufulification of Africa” akimaanisha kuwa bara la 

Afrika liongozwe kwa namna Magufuli anavyoiongoza 

Tanzania. 

 

Mheshimiwa Spika, baada ya maelezo hayo ya utangulizi 

sasa naomba kuwasilisha Azimio la Bunge la kumpongeza 

Dkt. John Pombe Joseph Magufuli, Rais wa Jamhuri ya 

Muungano wa Tanzania, kwa kuchaguliwa kuwa 

Mwenyekiti wa Nchi za SADC. Azimio hili linatolewa chini ya 

Kanuni ya 54 ya Kanuni za Bunge, Toleo la Januari, 2016 

kama ifuatavyo: - 

 

Kwa kuwa, tangu aingie madarakani Mataifa mengi 

yamekuwa yakipendezwa na uongozi wake. 

 

Kwa kuwa, viongozi wa nchi za SADC wanatambua na 

kuthamini uongozi bora wa Mhe. Rais wetu Dkt. John 

Pombe Joseph Magufuli. 

 

Kwa kuwa, kutokana na kuthaminiwa na kuaminiwa 

viongozi wote wa nchi za SADC kwa umoja wao waliamua 

kumpa Uenyekiti Mhe. Rais John Pombe Magufuli. 

 

KWA HIYO BASI, Bunge hili katika Mkutano wake wa Kumi na 

Sita, Kikao cha Kwanza, tarehe 3 Septemba, 2019, 

linaazimia kwa kauli moja kama ifuatavyo: - 

(i) Kumpongeza kwa dhati Mheshimiwa Dkt. John Pombe 

Joseph Magufuli, Rais wa Jamhuri ya Muungano wa 

Tanzania kwa kuchaguliwa kwake kuwa Mwenyekiti wa 

Jumuiya ya Maendeleo ya Nchi zilizo Kusini Mwa Afrika 

(SADC); 

 

(ii) Kumpongeza kwa dhati Mheshimiwa Dkt. John Pombe 

Joseph Magufuli kwa kuwashawishi Marais wote wa 

Nchi kumi na sita wa nchi za SADC kukubali Kiswahili 

kiwe moja ya lugha rasmi zitakazotumika katika shughuli 

mbalimbali za Jumuiya hiyo; 

 

(iii) Kumpongeza kwa dhati Mheshimiwa Dkt. John Pombe 

Joseph Magufuli kwa kusimamia maandalizi mazuri 

yaliyofanikisha ufanisi mkubwa katika uendeshaji wa 

Mkutano huo; maandalizi haya yalihusisha usafiri wa 

ndani, malazi na usalama kwa wageni wote hususan, 

marais wa nchi za SADC; 

 

(iv) Kumpongeza kwa dhati Mheshimiwa Dkt. John Pombe 

Joseph Magufuli kwa kusimamia uratibu na kuendesha 

vyema vikao vyote katika Mkutano wa Marais wa nchi 

za SADC; 

 

(v) Kumpongeza kwa dhati Mheshimiwa Dkt. John Pombe 

Joseph Magufuli kwa kuwezesha na kuratibu utiaji saini 

wa Itifaki zenye maslahi kwa nchi za SADC. 

(vi) Kumpongeza kwa dhati Mhe. Rais kwa kutoa wito kwa 

nchi wanachama kuimarisha viwanda vyake ili kuweza 

kuzalisha bidhaa ambazo watashirikiana katika 

kununua na kuuza ndani ya nchi za SADC badala ya 

kuagiza kutoka nje. 

 

(vii) Kuitaka Serikali kuweka mazingira wezeshi ili watanzania 

wengi waweze kutumia fursa zinazoweza kupatikana 

kutoka nchi za SADC. 

 

(viii) Kuitaka Serikali kuanzisha kitengo maalum 

kitakachokuwa kinatoa taarifa za mara kwa mara 

kuhusu fursa zinazopatikana katika nchi za SADC. 

 

 

 

Mheshimiwa Spika, naomba kutoa Hoja. 

 

 

 

Mussa Azzan Zungu, Mb 

MWENYEKITI 

KAMATI YA MAMBO YA NJE, ULINZI NA USALAMA 

3 Septemba, 2019 


